
	Qısa metodoloji izah

Əsas kapitala yönəldilmiş vəsaitlər – bütün növ əsas fondların alınmasına, yaradılmasına və təkrar istehsalına, habelə maddi istehsalın digər formada inkişafına yönəldilmiş kapital qoyuluşlarının məcmusudur. Əsas kapitala yönəldilmiş investisiyalara tikinti-quraşdırma işlərinə, quraşdırılması tələb olunan və ya tələb olunmayan, tikili və obyektlərin smetasına daxil olan və ya daxil olmayan maşın və avadanlıqların alınmasına və quraşdırılmasına, işçi və məhsuldar heyvanların alınmasına, çoxillik əkmələrin və meşə zolaqlarının salınmasına, istehsal olunmayan aktivlərə mülkiyyət hüququnun verilməsinə, qeyri-maddi əsas fondların (layihə-axtarış işləri, proqram təminatı, məlumat bazası, incəsənət və əyləncəli janr əsərlərinin orijinalları və s.) alınmasına və hazırlanmasına, əsas fondların dəyərinin artırılmasına yönəldilən sair işlərin yerinə yetirilməsinə sərf edilən xərclərin cəmi daxildir. Əsas kapitala yönəldilmiş investisiyaların maliyyələşdirmə mənbələri müəssisə və təşkilatların öz vəsaitləri, büdcə vəsaitləri (dövlət büdcəsi və ya yerli büdcələr), əhalinin şəxsi vəsaitləri, bank kreditləri, büdcədənkənar fondların vəsaitləri və digər vəsaitlər ola bilər. 

Tikinti-quraşdırma işlərinə sərf edilən vəsait – tikinti layihəsində nəzərdə tutulmuş işlərin, o cümlədən tamamlama və abadlıq işlərinin yerinə yetirilməsi nəticəsində obyektin inşası və ya təmiri, yenidən qurulması, yaxud bərpası, eləcə də avadanlıqların quraşdırılması işlərinə sərf edilmiş vəsaitlərin məcmusudur.

İnvestisiyanın  texnoloji strukturu-investisiyanın texnoloji strukturuna bütün növ tikinti-quraşdırma işlərinin həcmi, tikintinin smeta dəyərinə daxil edilən və daxil edilməyən maşın və avadanlıqların, alət və inventarların alınmasına çəkilən xərclər və sair investisiya xərcləri aid edilir.  

Əsas fondlar – müəssisələrin və təşkilatların təsərrüfat fəaliyyətində əmək vasitəsi kimi istifadə müddəti bir ildən artıq olan, istismar zamanı öz formasını dəyişməyən, lakin köhnəlməyə məruz qalan, təşkilat tərəfindən malların istehsalı, işlərin görülməsi və xidmətlərin göstərilməsi və ya onun idarə olunması məqsədləri üçün əldə edilmiş, habelə təsərrüfat üsulu ilə yaradılmış aktivlər və milli sərvətin bir hissəsidir.

İstehsal gücləri - hesabat dövründə istifadəyə verilmiş istehsal gücləri, yaşayış və sosial-mədəni obyektlər haqqındakı məlumatlar sifarişçı və podratçı təşkilatların müvafiq hesabatlarında Dövlət Komissiyasının təsdiq etdiyi qəbul aktına əsasən göstərilir.

Məhsul istehsalı obyektlərinin tikintisinə - sənaye, kənd təsərrüfatı, meşə təsərrüfatı, balıqçılıq və tikinti fəaliyyət sahəsi obyektlərinin inşasına yönəldilmiş vəsaitin həcmi daxildir. 

Xidmət obyektlərinin tikintisinə - ticarət, nəqliyyat və anbar təsərrüfatı, informasiya və rabitə, daşınmaz əmlak, təhsil, səhiyyə, istirahət, əyləncə, incəsənət və digər xidmət sahələri obyektlərinin inşasına yönəldilmiş vəsaitin həcmi daxildir.  

Neft-qaz sektoru üzrə əsas kapitala yönəldilmiş investisiyalar – xam neftin, təbii qazın hasilatı və neft məhsullarının istehsalı ilə əlaqədar əsas kapitala yönəldilmiş investisiyalardır.

Qeyri neft-qaz sektoru üzrə əsas kapitala yönəldilmiş investisiyalar - neft sektoru üzrə əsas kapitala yönəldilmiş investisiyalar istisna olmaqla, ölkə iqtisadiyyatının digər sahələrində əsas kapitala yönəldilmiş investisiyalardır.

Əsas kapitala yönəldilmiş xarici investisiyalar – xarici vətəndaşlar, hüquqi şəxslər, dövlətlər, beynəlxalq maliyyə təşkilatları, habelə vətəndaşlığı olmayan şəxslər tərəfindən yeni tikintiyə, yenidənqurma və genişləndirmə üzrə tikinti işlərinə, maşın və avadanlıqların əldə edilməsinə sərf edilən investisiyalardır. Buraya həmçinin  tikinti işlərində istifadə edilmiş xarici kreditlər, qrantlar və humanitar yardımlar hesabına istifadə edilmiş investisiyalar da daxildir.


Əsas kapitala yönəldilmiş daxili investisiyalar  – ölkədə fəaliyyət göstərən, mənşəyi xarici investisiyalar olmayan qeyri-dövlət müəssisə, idarə, təşkilat və qurumlarının öz vəsaitləri, eləcə də, büdcə vəsaiti (dövlət büdcəsi və ya yerli büdcə) və Azərbaycan Respublikası vətəndaşlarının şəxsi vəsaitləri hesabına əsas kapitala yönəldilmiş investisiyaların məcmusudur.


Podrat müqavilələri ilə yerinə yetirilən tikinti işlərinin həcminə - tikinti müəssisələri ilə tikinti işlərinin həyata keçirilməsini maliyyələşdirən sifarişçi müəssisə və təşkilatlar arasında bağlanmış müqavilələr əsasında tikinti müəssisələrinin öz gücləri ilə yerinə yetirdikləri bütün növ tikinti işlərinin və xidmətlərin dəyəri aiddir. Bu işlərə tikinti-quraşdırma (yeni tikinti, yenidənqurma, genişləndirmə), əsaslı təmir, cari təmir və digər işlərin və xidmətlərin dəyəri daxildir. 

Yaşayış binalarında mənzillərin ümumi sahəsi – otaqların, yerləşgələrin (sanitar qovşağı, mətbəx, dəhliz, yığnaq yeri), habelə lociyaların, eyvanların, şüşəbəndlərin və terrasların məcmu sahəsidir.                                                      

Yaşayış evlərində mənzillər - bir və ya bir neçə otaqdan, habelə yaşama ilə əlaqədar məişət və digər ehtiyacların ödənilməsi üçün nəzərdə tutulmuş yardımçı sahələrdən ibarət, çoxmənzilli binanın ümumi istifadədə olan sahələrinə birbaşa daxil olmaq imkanını təmin edən strukturca ayrıca sahəsi mənzil hesab edilir.

